
“Mit de vastelaovend gaon weej veurop
En helt det fees veur ós noeëts mier op”

DeDe  PaortPaort





Leef laezers,

Gruuets prissentere weej óg de nieje Paort. Same mit de 
teksschrievers, fotograve, adverteerders en ós eige
P&P kemissie hebbe weej weer ein schoeën bukske
meuge samestelle.

In dees Paort vindt geej eine truukblik van ós ald 
dreejspanne, waere de nieje dreejspanne aan óg 
veurgesteld en zien d’r vuuel leuke foto’s te bekieke.

Laot óg verrasse en weej winse óg 
vuuel laesplezeer.

De redaksie

Veurwaord Redaksie

Boëte de Paort
Jeug van 

Boëte de Paort

De Paort is ein oetgaaf van Boëte de Paort oet Venlo-Zuud.

Redaksie: P&P kemissie
Webredaksie: P&P kemissie
Advertenties: W&S kemissie
Layout: Evie Kuijpers-Brünken
Drök: De Drukwerk Specialist
P&P Kemissie: Manou Minten, Joke van den Essen en Roy Onckels
Fotografie: Femke Kuijpers-Brünken en Rob Weijers 

De P&P kemissie bedank idderein dae haet beejgedrage
aan ‘t tot stand kómme van dees Paort.

Colofoon

- Buffet
- Borrelplank
- BBQ 
- Brunch
- Broodjes

Voor een passend:

Leef Paorters en Paorterinkes,

Vastelaovend is mier dan allein maar fees. ‘t Is ein geveul, 
wellich zelfs ein meneer van laeve maar baoveal ein 
verzameling van tradisies die weej koestere en doorgaeve 
van generasie op generasie.

As vereiniging kinne weej vuuel van die tradisies. Dees 
tradisies drage stök veur stök beej aan ’t unieke karakter 
van ózze vastelaovend zoeëas weej die kinne beej Boëte 
de Paort.

Ein van de schoeënste gebroeke blief de ierste offesjele 
onthölling van ’t nieje dreejspan. Wie de tradisie veurschrief 
vind dit prachtige moment plaats in ós residensie Kefee de 
Baek. Gelökkig al vuuele jaore ein joeksige kombinasie.

Rond de klok van 15:11 oor, op d’n daag van ’t Prinsebal, is 
’t idder jaor weer spannend wae de nieje hoeëgheid en 
adjedante waere. As primeur onthölt de Vors op ludieke 
of baeter gezag typische Boëte de Paort wies ’t nieje 
dreejspan aan de veurzitter.
 
Dit jaor had ik de ier, um in mien rol as veurzitter, zelf deil 
te neme aan dees onthölling. Binne Boëte de Paort zegge 

weej dan det ‘t spel op de wage is. Of baeter gezag vormt 
dit moment ’t startsein van ein niej vastelaovessezoen vol 
joeks en jen.

As veurzitter bin ik gruuets op de inzet van al ós leje. Of 
desse noow aktief bis beej de Raod van XI, of in ein van de 
kemmissies zits, of beej ós jeug, of achter de scherme ein 
hendje helps. Idderein levert ein waardevolle beejdrage. 
Óg enthousiasme, kreativiteit en betrokkenheid vormt de 
basis veur ’t sukses van ós vereiniging. 

Names ’t bestuur wil ik idderein dao hertelik veur bedanke. 
Want allein same halde weej Boëte de Paort laeventig. 

Mit dees gedachte geef ik gaer ’t waord door aan ózze
Vors Paortius. Hae blik nog kort truuk op ‘t aafgeloupe jaor, 
maar zal veural zien leech laote schiene euver 
‘t 54ste vastelaovessezoen.

Veurzitter
Luc Vissers

Veurwaord Veurzitter
& Vors Paortius VI

Dankewaal Veurzitter,

Nogmaals van herte perfitsia mit óg veurzitterschap van 
Boëte de Paort en wins ik óg vuuel plezeer en wiesheid toe 
in dees funksie. Dit guuef mich ouk direk de meugelikheid 
um d’n hier Rob van den Nieuwenhof te bedanke, veur zien 
jaorelange veurzitterschap. 

Ónderwiel is d’r weer ein jaor verstreke as geej zit te laeze 
in dit prachtig eksemplaar van ós hoesorgaan ‘De Paort’. 
Wie idder jaor stelle beide dreejspanne zich gruuets aan 
óg veur. Zeej kieke d’r nao oet um mit óg de Venlo-Zuudse 
vastelaovend te goon viere. De veurbereidinge belaove in 
idder geval vuuel goods! 

Aevel eine truukblik op ós 53-ste vastelaovessezoen is 
waal op zien plaats. Ein sezoen mit ein dreejspan, det 
‘t femiliegeveul en same vastelaovend viere hoeëg in ‘t 
vaan haet staon. Twieë breurs as adjedante, zier bekind 
binnen ós vereiniging, die same mit eur schoeënbroor 
as hoeëgheid, ós veurginge in dae Venlo-Zuudse 
vastelaovend. Same mit ós jeug dreejspan, die alle dreej in 
de vootspore van eur elders traoje, kinne weej wal spraeke 
van ein gruuetse verbinding tösse generasies van Paorters 
en Paorterinkes. Weej hebbe weer 2 prachtige zittingen 
meuge organisere. De ZLS-zitting waas weer ein groeët 

sukses mit tal van Venloosche en Limburgse artieste. 
Beej ós pronkzitting ging vanaaf moment 1 ‘t daak d’r aaf. 
Ein zitting mit vuuel meziek maar ouk kabaret op hoeëg 
nivo. Dao mochte ózze ald hoeëgheid Paul en ik zelf 
ouk nog deil van oetmake. De foto’s op ós sociale media 
kanale spraeke veur zich.

Ózze veurzitter schreef in zien veurwaord al 
euver gebroeke en tradisies. Smeis is ’t ouk good 
waat aanpassinge in dees tradisies te make. 
Vastelaovesdinsdaag waas anders dan andere jaore. 
Uiteraard zien weej begós mit ein heerlik ontbijt in de 
binnestad en hebbe weej dae sjieke boere optoch 
gekeke mit ein straolend zunke. Maar dit kier waas 
vastelaovesdinsdaag neet ‘t on-offesjeel aaftraeje maar 
‘t offesjele aaftraeje. Want nao det altied emotionele 
moment waas ‘t veur Prins Paul II en zien adjedante Twan 
en Arno ech gedaon. Ein verandering binne ós vereiniging 
die good oetpak.

Names mich en miene wieze Raod van XI wins ik óg eine 
schoeëne vastelaovend. 

Weej zeen óg gaer tiedes ein van ós evemente. 
Laote weej same, veur ós beide dreejspanne, d’r ein uniek 
sezoen van make! 

Vors Paortius VI
Mark van den Heuvel

Leef Paorters, leef Paorterinkes,
maar veural leef Jeug van Boëte de Paort, 
 
Dit jaor meug ik alweer veur de derde kier 
via dees prachtige Paort ein wäördje aan óg 
schrieve, waat vluug d’n tied! 

Aafgeloupe jaor hebbe weej as Jeug van 
Boëte de Paort weer ein fantastisch sezoen 
gehad. Same mit ós dreejspan Prinses Eefje 
en eur adjedante Finn en Liza is ‘t daak d’r hiel 
dök aafgegaon. Waat ware zeej zenuwachtig 
d’n aovend van ós jeugprinsebal. Maar wie 
zeej einmaol op de buun stonde, straolde zeej 
van oeër wies oeër. Same mit de ganse raod 
van elf hebbe weej beej idder oettraeje d’r ein 
knalfees van gemak!  

Ouk dit jaor steit d’r weer ein supersjiek 
dreejspan te trappele um veurop te meuge 
gaon beej de Jeug van Boëte de Paort. En 
neteurlik kin det neet zonder hölp van ózze 
wieze Raod van elf. Ik bin gruuets óg te 
kinne zegge det weej dit jaor binne de Raod 
maar leefs 6 nieje raodsleje welkom meuge 
heite. Mit z’n alle gaon weej d’r weer ein 
onvergaetelik sezoen van make! 
 
Vastelaovend same! 
Jeugvors Paortius Nina 

Sjoene vastelaovend

Buggenum

Voor al uw Wild- Gevogelte- en kant en klaar- producten.
Paul Guillaumestraat 17 - 5931 CH Tegelen
Telefoon 077- 373 09 40
Geopend: Dinsdag t/m Vrijdag : 08.30 - 18.00 uur
Zaterdag: 08.30-15.30 uur
Zaterdags markt van 08.00 -14.00 uur
Volg ons op facebook voor de weekaanbiedingen.

Werken op aafstand, veilig en waal,
Sjoerd van New Yard regelt det waal.

Gank flot nao www.newyard.nl

+31 6 48 33 04 59 • sjoerd@newyard.nl

IN DE 

WITTE 

DAME

Waar vreugde klinkt, verschijnt zij graag! 
Dit jaar groet de Witte Dame met een diepe buiging 

de Prins en heel zijn gevolg. 
Moge vastelaovend gevuld zijn 

met vriendschap, plezier, en echte gezelligheid. 
Proost en geniet met volle teugen!

Ga je echt Boëte de Paort deze dagen? De Witte Dame zelf houdt haar deuren geopend voor zowel 
de vastelaovendvierder of toeschouwer, als iedereen die het leven deze dagen viert zonder confetti, 

maar met lekker eten en drinken. Of een Witte Dame wandelarrangement, 
een heerlijke overnachting of een van onze vastelaovend acties.

Hoogheid, de Witte Dame heeft een zwak voor u!
Pastoor Vullinghspl

ein 14 | Grubbenvor
st 

brasserie@indewitte
dame.nl | 077355720

0 | www.indewitteda
me.nl

ZONDAGS BRUNCHES

WITTE DAME LUNCH

ONTBIJTEN

VALENTIJN

ONBEPERKT SPARERIBS

APPARTEMENTEN

ARRANGEMENTEN

CHEFS MENU’S

HIGH TEA SPECIAL

Allerièrs: Stel óg ens veur:
Prins: Bart Schouren, woeënend in 
Blierick. 43 jaor. 2 geweldige kinder 
(Luca 11, Faye 3 jaor) wao ik gaer mei 
op paad gaon. Van op ‘t land beej 
pap/opa, mit de bieëste o.a geitjes, 
parkiete, fazante, ganze en neum maar 
op, wies waekeliks nao Toverland 
gaon. In ‘t dageliks laeve werk ik in 
Well beej vekansiepark Leukermeer 
in ‘t restaurant van de beachclub. Op 
dinsdaag gaon ik altied pielkes goeje 
beej dartclub de Meulewiekers heej 
in Zuud. Ouk bin ik fanatiek bezig mit 
mien zee-aquarium. 

Verder bin ik vanaaf 2021 lid beej 
VV Boëte de Paort, zit ik in de Raod en 
ouk beej de sponsorkemissie

Adjedant 1: Miene naam is Danny 
Derks. Ik bin 40 jaor en ik woeën in 
Blierick mit mien prachtige vrouw en 
mien 2 kinder, Daphne en Luca. Ik werk 
beej Goos Horeca, zoeëdet ik wat 
te doon heb doordewaeks. In miene 
vreje tied doon ik gaer darte, game en 
neteurlik gaer ein pilske drinke.	

Adjedant 2: Miene naam is Sven 
Koethe, ik bin 43 jaar ald en woeën 
in ein van de kerkdörpe van Venlo 
genaamp de Bookend. Ik bin getrouwd 
mit Imke en same hebbe weej 2 kinder: 
Sofie en Glenn.

In ‘t dageliks laeve werk ik as HR 
Business Partner beej ‘t Catharina 
Ziekenhoes in Eindhoven. In miene 
vreje tied geneet ik van trompet speule, 
wielrenne en windsurfe. Daonaeve 
bring ik gaer tied door mit mien gezin 
en geneet ik ’t meiste as weej same 
gaon kampere.

Veurstelle van ‘t nieje dreejspan 2026

Wao kint geej óg van / Waat ziet 
geej van ein?
Prins: Ik kin Danny al van wie ik ‘n 
jaor of 18/19 waas. Weej hadde toen 
ein vrinde gruupke, de Hallaballa’s 
geneumd. Vanoet dao zien weej 
jaorelang mit ein opgetrokke. 
Sinds inkele jaore goeje weej same 
wat pielkes in ós team van 
de Meulewiekers.

Sven kin ik al vanaaf det weej nog 
kleine blage ware. Weej hebbe same 
behuurlik wat kattekwaod oetgehaold. 
Zoeëas besjes schete oet ein pvc 
buuske en oorlogje speule.

Vaerder hebbe weej vanaaf ‘t ierste 
jaor det Joekskepel Poepeloestig 
bestond d’r beej gezaete. Sven 
speulde trompet en ik waas de gekke 
flarus in de kapel.
Ouk hebbe weej jaorelang same in de 
Blierickse optoch mei geloupe en hiel 
wat pilskes weggeklep.

Adjedant 1: Ik kin de prins al vanoet de 
jonge jaore. Toen veural van ‘t oetgaon 
en same ein pilske drinke. De letste 
jaore veural van ‘t darte en ein pilske 
drinke. Adje 2 kos ik nog neet. 

Adjedant 2: Prins Bart kin ik al vanaaf 
mien jeug. We greujde same op in de 
Blerieckse wiek “De Vossener”. Ózze 
vrindschap deilt talloze herinneringe. 
As snotblaag wiste weej ós al te 
vinde tiejes ’t boete speule. Op latere 
laeftied ginge weej o.a. same fitnesse 
en ware weej allebei lid van dezelfde 
joekskepel. De stapaovende en de 
zomervekansies ware ouk altied 
hilarisch. Wao weej ouk zien, ’t is altied 
dieke lol en vette pret!

Op welke wiès haet de Vors óg 
gevraog? En wie heb geej óg 
adjedante gevraog?
Prins: De Vors steurde mich ein appje 
mit de vraog of hae wat prinsevaere 
kos bringe um te kieke of ik die 
eventueel kos restaurere. 
De Vors kwaam toen beej mich thoes 
en goof mich de vaere. (Achteraaf 
bleek dit ‘nne “dekmantel”) 
Weej lepe nao de tuin en hebbe dao 
wat gepraot euver ’t dageliks laeve. 
Nao ein tiedje lepe weej weer truuk 
nao de keuke en inens zaet de Vors 
det hae in 2026 nog ein andere taak 
veur mich haet binne de vereiniging. Ik 
zeg: “oh jao, waat det dan?”

Des dich veurop geis in 2026 
beej Boëte de Paort… Dus…. “Wilse 
prins waere?” Ik heb d’r nog neet 
ens euver nao hove dinke, zei direk 
volmondig jao!!!! 

www.lucboitelle.nl • Tel. 06 484 906 65

Badkamer nodig?
Boitelle Badkamers realiseert dit voor u!

www.lucboitelle.nl • Tel. 06 484 906 65

Tijd voor een nieuwe badkamer?
Boitelle Badkamers realiseert dit voor u!

Adjedant 1: Op eine zonnige daag zote 
weej in de tuin en appte de prins of 
weej thoes ware. Hae had örges eine 
heerlike weizen gedronke en hae woel 
mich dae laote preuve. Wie hae beej 
ós waas euverhandigde hae mich ein 
blik van ‘t weizen beer en dae waas 
inderdaad lekker. Wie ik ein 2de pilske 
woel, goof hae mich ein blik wao de 
vraog op stond of ik ziene adjedant 
wil zien.

Adjedant 2: Weej lepe in 2025 mit de 
Worteleschrabbers in d’n optoch mei 
wie Bart, dae naeve de kant stond, 
mich oet ’t niks vraog of ik oeëts 
ziene adjedant woel zien. Dit grapje 
bleek later werkelikheid te zien. Wat 
as ein lang whatsapp gesprek begin 
september begos mit, ’ik heb een nie 
nummer’, monde oet in ‘t feit det hae 
mich wis wies te make dat hae allewiels 
as hobbie beerbrouwer aktief is. 
Bart had zoeëgezag ein 10 liter vaetje 
klaor en woel mich ein fleske van zien 
brouwsel langs bringe. Miene drökke 

agenda makde ’t haos onmeugelik 
veur Bart um efkes aan te kómme. 
Oetintelik waas ‘t um toch gelök en 
zoot hae wat ongemekkelik op de bank 
oetleg te gaeve euver zien brouwsel. 
Hae goof mich ein fleske en dreide ’t 
eine kwartslaag en vroog mich, wie ik 
nao zien foto op det fleske keek, of ik 
ziene adjedant woel zien. Ik dach iers 
“dae helt mich veur de gek”, maar wie 
dudelik was det hae ’t serieus meinde, 
heb ik volmondig JAO gezag!

Waat beteikent vastelaovend 
veur óg?
Prins: Tied veur joeks en jen, zoeëas 
‘t leedje al zaet; zet alle zörg maar 
op ’n kesje! Danse en zinge mit de 
minse die mich leef zien, maar veural 
met idderein dae same mit mich dit 
Vastelaovesgeveul deilt. De nuuedige 
pilskes ontbraeke dan neet ;) 

Adjedant 1: Veur mich steit 
vastelaovend veural veur gezelligheid 
en same zien. En neteurlik ouk veur ein 

lekker pilske beej die gezelligheid. Dan 
zuusse normaal gespraoke ouk de minse 
diese neet dök zuus. Dan kinse lekker 
beejpraote en same ein pilske drinke.

Adjedant 2: Veur mich beteikend 
vastelaovend veural same plezeer make 
mit femilie en vrinde. ‘t Is eine tied mit 
meziek, kleurrieke kostuums, sjmienk en 
gezelligheid, wao idderein efkes alles 
kin loslaote. Ik geneet d’r van um mei te 
doon aan de optochte, te lache, te danse 
en herinneringe te make. En uiteraard 
kin mien passie veur ’t trompet speule 
tiejes de vastelaovend neet ontbraeke.

Wie viert geej ‘t leefste vastelaovend
en mit wae?
Prins: Boete in de stad, van parade 
tot de floddergats. Van kefeeke nao 
kefeeke, mit idderein dae mei geit. 

Adjedant 1: ‘t Leefste vier ik 
vastelaovend op mien gemaak mit ein 
pilske in de hand. Ik vier ’t leefste mit 
mien vrouw en kinder, maar mit vrinde is 
‘t ouk altied gezellig.

Kom genieten van...

in de mooiste
stadstuin van Venlo

‘n smakelijke lunch

‘n heerlijk diner

‘n gezellige borrel

‘n geweldig feest

‘n onvergetelijke bruiloft

Parade 28, 5911 CC Venlo 
06-19641849 - www.dewittevenlo.nl

www.peeters-recycling.nl
info@peeters-recycling.nl

Adjedant 2: In de aanloup nao de 
vastelaovend belaef ik de evenemente 
die veuraaf plaatsvinde döks same mit 
de joekskepel. Daonaeve bin ik vuuel 
te vinde beej de evenemente van de 
Worteleschrabbers, same mit mien 
gezin. Tiejes de vastelaovend zelf vier 
ik ’t leefste mit mien gezin en vrinde. 
Weej loupe mei in de optochte van 
Holt-Blierick en Blierick same mit de 
Worteleschrabbers. As d’r nog örges 
ruumte is, kinse mich ouk zoeëmaar 
taegekómme as faatse in Venlo. 

Waat is óg binding mit Boëte de 
Paort en wie bisse beej Boëte de 
Paort terech gekómme?
Prins: De Vors haet mich gevraog of 
ik ens nao woel dinke of ik neet beej 
de Raod woel kómme. Ik heb neet 
naogedach en geliek jao gezag.

Adjedant 1: Ik bin waal ens mit de prins 
mei gewaes nao evenemente van 
Boëte de Paort. Daonaeve waas ik waal 
bekind mit Boëte de Paort, maar ik bin 
gen lid.

Adjedant 2: Jaorelang heb ik same 
mit Vors Paortius VI in ein joekskepel 
meziek gemak. Destieds hebbe weej 
mit ós joekskepel diverse evenemente 
van Boëte de Paort muzikaal meuge 
begeleide. In de loup der jaore zien 
ouk bekinde van mich Prins, adjedant 
of jeugprinses gewaes. Daodoor bin 
ik dus dökker aanwezig gewaes beej 
evenemente van Boëte de Paort. 

Prins, wie hebse dees adjedante 
oètgekaoze? En wat mak eur zoeë 
geschik um dien adjedante te zien?
Prins: ‘t Zien d’r 2 die weite wie zeej 
ein feesje motte bouwe. Zeej halde 
allebei van schaele wazel, 
kinne good lölle en kleppe en halde 
van de vastelaovend

Adjedant 1 Danny is de gezelligheid 
zelf. Emand dae altied waal zin haet in 
ein feesje.. As weej 2 same zien dan 
vluug d’n tied en waere we d’r nog net 
neet oetgevaeg.. Det resulteert dan 
de volgende morge altied in pien in 
de spiere van ‘t lache en danse en de 
mondheuk van ’t wazele. Dök hebbe 
weej ouk gen stum mier van 
’t schrieëwe. 

Adjedant 2 Sven jaaa…uhh… heb geej 
effe. Maar ik zal ‘t kort halde: weej 2 
zien haos 1 mit de vastelaovend. 
Beej Poepeloestig hebbe weej 
zoeëvuuel leuke dinger belaef.
En jao, Sven en ik halde eg van de boel 
opneie en minse gek make. En dan 
hebbe weej de grutste lol same.
Eine echte vastaovesgek, dae wet wie 
desse ‘t daak d’r aaf mos kriege.

Waat geit ‘t kómmend sezoen beej Boëte de Paort veur 
óg beteikene?
Prins: Eine jongesdruim dae oetkump. Met mien 2 
adjedante naeve mich en de minse die mich leef zien, 
herinneringe make veur ‘t laeve! 

Dankbaarheid, ouk um same mit 
Boëte de Paort herinneringe te make, wao weej nog dök 
nao truuk kieke en weej nog mier verbonde waere mit 
de vereiniging.

Adjedant 1: Veur mich geit ‘t dit sezoen dreie um ‘t 
vastelaovesfees en de gezelligheid. Weej gaon d’r veur 
zörge det as weej as dreejspan örges gewaes zien, ze ós 
neet flot zulle vergaete.

Adjedant 2: Ik haop dat weej as dreejspan eine 
onvergaetelikke tied mit mekaar gaon belaeve. Det 
weej vuuel plezeer hebbe en van idder moment genete. 
Plezerige verrassinge die veur memorabele herinneringe 
zörge. En det weej andere kinne vermake mit ózze energie 
en oetbundigheid en de minse eine leuke vastelaovend 
kinne bezörge. 

Tot slot, waat wilt geej aan alle Paorters en Paorterinkes 
meigaeve deze vastelaovend? Waat zien óg winse veur 
dit vastelaovessezoen?
Prins: Geneet veural van deze joeksige tied. De joeks en 
jen alle kleure um óg haer! Dans, zing, lach en geneet! Tied 
is ‘t kostbaarste in ‘t laeve, ‘t insigste wat desse neet kins 
inhaole. Maak herinneringe!

Adjedant 1: Miene wins veur dit vastelaovessezoen is det 
alle Paorters en Paorterinkes nog lang zölle naopraote 
euver dit dreejspan (in positieve zin uiteraard). Weej gaon 
d’r same ein prachtig fees van make.

Adjedant 2: Geneet, geneet, geneet! De laefs maar eine 
kier. Maak van idder moment ein belaevenis en een moeëje 
herinnering veur later.

Leef Paorters en Paorterinkes,
Aanhuur dees Prinseproklamasie.

Weej, prins Bart d’n ierste,
Burggraaf van de Wellesstraot,

Beschermhier van miene zoon Luca en mien prinsesje Faye,
Oppergashier der versnaperingen en geneugten,

Stalmeister van dit Paortersriek,

Beej de graassie van Vors Paortius en ziene hoeëge
 Raod van Elf.

Prins Carnaval 2026 van alle Paorters en Paorterinkes,
Um óg same mit mien adjedante

Danny, Hertog ter Bieren en Majestueuze vrolikheid
En Sven, Trompeteer der feesvreugde en losbandigheid

Veur te gaon in dit Paortersriek.
Gaeve weej heejbeej te kinne en te verstaon.

Liefspreuk:
Belaef idder moment en koester de minse die se

leef haes kier op kier, en blief dichzelf, det mak ‘t laeve 
zoeëvuuel mier.

Motto:
Mit de vastelaovend gaon weej veurop
En helt det fees veur ós noeëts mier op

Vastelaovend same!

Proklamasie

Prónkzitting

Stel óg ens veur:
Prins: Féron Lothmann d’n 1e.
Ik woeën in Venlo op de Flamingostraot 
mit mien mam en groeëte broor Donné. 
Loek, Pleun en Timmy hure d’r ouk beej 
maar weej woeëne nog neet beejein.
Ouk woeën ik al 10 jaor in Blierick op de 
Wieënstraot 50 mit miene pap, Marlouke, 
mien broor Donné en mien bonus 
broor en zus, Jente en Sferre.
Ik zit in ‘t twieëde jaor van de 
Havo/ VWO op ‘t Valuas college.
Ik voetbal gaer en vind ‘t sjiek um mit 
mien vrinde te gaon joetse!

Adjedant 1: Ik bin Daan, ik woeën op 
de Greunstraot, mit mien vader, moder, 
zus en broor. Ik zit op ’t Valuas in ‘t 2e 
leerjaor. Mien hobbies zien voetballe
en game.

Adjedant 2: Hallo, ik bin Jordi Vincken, 
13 jaor jónk, zoon van Rianne Hamans en 
Shane Vincken, woeën in Venlo, aan de 
Hertog Reinoudsingel 101, same mit mien 
zus Jesse, broor Roel en ózze knoevelaer 
(hundje) Didi. Liere doon ik meistal op ‘t 
Valuas en speul ’t leefste d’n ganse daag 
boete mit mien vrinde: ein lekker pötje 
voetbal of lekker joetse oppe fiets of step. 
Beej slech waer en ‘s aoves dreit miene 
playstation euverore!

Wao kint geej mekaar van / Waat ziet 
geej van mekaar?
Prins: Adjedant Daan zoot beej mich in 
de klas op de basisschoeël vanaaf groep 
1 t/m groep 8. Same voetballe weej in 
‘t zelfde team beej de Venlosche Boys 
(de JO15-4). Jordi kin ik al vanaaf det ik 
óngevier ein half jaor waas. 
Weej zote same beej de thoesopvang 

van de moder van mien naefkes. Dao 
ramde weej al flink op de kis mit ós 
speulgoodinstrumente. Ouk Jordi speult 
beej de Venlosche Boys en same speule 
weej gaer ein pötje voetbal, al dan neet 
op de playstation.

Adjedant 1: Féron kin ik al vanaaf 
de basisschoeël De Koperwiek, sinds 
dae tied zien weej al vrinde. 
Weej zitte ouk same op voetballe. 
Jordi kin ik dao ouk van. Mit z’n alle zien 
we hiele goje vrinde.

Adjedant 2: Féron en ik kinne mekaar 
al hiel lang, weej zote as peuter al same 
in de opvang, beej Féron zien tante 
Klaartje, beej “Ut Druubelke” en dao 
waas ‘t altied fees!! Laternao zote weej 
same beej de Boys en waas voetbal 
veural waat ós bezig heelt, noow joetse 
weej ouk gaer mit ós vrinde.

‘t Nieje dreejspan van de Jeug van 
Boëte de Paort stelt zich veur! 

Wie viert geej ‘t leefste vastelaovend en mit wae?
Prins: Same mit mien vrinde make weej d’r gaer op de 
Venlosche straote ein joeksig feesje van! Verkleid in ein kwant 
pekske en ein snoet mit net genóg sjmienk d’r op.
Adjedant 1: ’t Leefste in ’t stedje van lol en plezeer, same mit 
mien vrinde euveral ein bietje rondhange en in de kefee’s 
feeste op de vastelaovesmeziek.
Adjedant 2: ‘t Leefste iers thoes mit mien vrinde, Dex, Daan 
en Féron, ós koeve moeëj make beej mekaar, wao weej al kei 
vuuel joeks mei belaeve… en dan lekker joetse en struine in 
de stad, beej ‘t Stadhoes, maar ouk in de Zoepkoel en oppe 
parade, wies laat!!

Wie bisse beej Boëte de Paort terech gekomme?
Prins: Miene pap waas in 2005 adjedant beej Boëte de Paort. 
Dao haet hae intösse al hiel vuuel take in ‘t bestuur en de raod 
vervöld. Eine kameraod van mich is toevallig ouk eine “ald 
adjedant” van de Jeug van Boëte de Paort.

Adjedant 1: Ik bin beej Boëte de Paort terechgekómme via 
miene pap en broor. Mien pap is in 2009 adjedant gewaes, 
maar jaomer genóg heb ik det neet meigemak, toen waas ik 
nog neet op dees aerd. Mien broor Roy is in 2024 prins van de 
Jeug van Boëte de Paort gewaes, det waas geweldig, maar dit 
jaor make weej d’r nog eine baetere vastelaovend van, same 
mit mien vrinde.

Adjedant 2: Via Féron, dae kwaam op zondaag 7 september, 
same mit Daan, vraoge of ik ziene 2e adjedant woel zien 
deze Vastelaovend... waat ik blie verras mit hiel vuuel zin 
toegezag heb!!!

Tot slot, waat zien óg winse veur dit vastelaovesseizoen?
Prins: Weej winse idderein, jónk en ald, groeët en klein 
eine joeksige vastelaovend toe. Wei en fees maar mit ózze 
Venlo-Zuudse wind mei. Wies mit korte mette, weej op 
vastelaoveszondaag de mutse aaf zulle zette! 
Vastelaovend same!

Adjedant 1: Weej make d’r eine supergezellige vastelaovend 
van, mit vuuel lol, joeks en plezeer. Weej make d’r euveral 
ein feesje van!

Adjedant 2: Same d’r eine toffe vastelaovend van make!! 
Mit vuuel boekpien van ‘t lache!

Proklamasie
Leef Paorters en Paorterinkes,

Jóngluuj, femilie en vrinde,

Luuster nao dees prinseproklamasie,

Ik “Féron d’n ierste”,
Prins van Jeug van Boëte de Paort,

gaon óg gaer dit jaor veur in dae schoeëne Vastelaovestoemel.

Eine echte golde jóng oet de Wieënstraot in Blierick en Flamingostraot 
in Venlo Zuud.

Van draosboks wies vlaegel, mit ‘t hert op de juuste plaats.
Jónkhier van de Venlosche Boys en ‘t Valuas college.

Keuning van ‘t joetse en klasjenere mit vrinde en bekinde.
Staon altied veur ein ander klaor mit miene wieze raod, en gekke praot.

Beej de graassie van Jeug Vors Paortius en ziene wieze raod van 11.
Prins Carnaval 2026 van alle Paorters en Paorterinkes,

um óg allemaol, same mit mien kwante adjedante Daan en Jordi,
 veur te gaon in dit “Paortersriek”.

Gaeve weej heej beej te kinne en te verstaon:

Venlo Zuud, 2026

Vastelaovend zit ós in ós blood. 
Same hosse en springe, det kinne weej hiel good.

Veur ‘t voetballe beej de Boys en ós hoeswerk hebbe weej effe genne tied,
weej motte iers ós Vastelaoveskriebels kwiet.

Vanaaf noow gaon weej óg veur, mit dae schoeëne scepter in ós hand,
make weej lol en plezeer in ós Limburgse land.

Kom, staon op en fees maar mei,
aan deze Vastelaovend gaeve weej ózze eige joeksige drei.

VASTELAOVEND SAME!

Jeug Prinsebal

| Dorpstraat 8
| 6085 BG  HORN
| T. 0475 - 58 1261

| info@cariselektro.nl
| www.cariselektro.nl
| M. 06 - 1153 8395

CARIS ELEKTR
installatie - reparatie - realisatie

Installatie en onderhoudswerkzaamheden aan elektra
Reparatie van uw huishoudelijke apparatuur

Realisatie van domotica-oplossingen

Alveures waat vaerder in te gaon op de geschiedenis
van de Baekvaegers, zien weej benied wie geej as 
Prins Dave I ‘t aafgeloupe sezoen heb belaef?
Det waas fantastisch. Ik bin op alle plaatse gewaes en 
euveral de lamp oet gedaon. Ik heb d’r intens van genaote. 
Det heb geej zelf ouk waal kinne zeen beej óg op de 
Prónkzitting. Ik heb allein beej binnekóms op miene 
stool gezaete.

Wannier zien de Baekvaegers opgerich?
Wie det geit aan de bar, in Kefee de Baek, wuurd d’r 
vuuel schaele wazel verkoch en kómme de kwantste 
ideje veurbeej. ’t Idee um vanoet de Baek ein 
vastelaovesgezelschap op te richte kwaam steeds dökker 
truuk. De minse mit dit joeksig idee hebbe dit waor gemak 
en in samewerking mit oetbater Rick zien weej op 11-11-2017 
opgerich in Kefee de Baek. De kins zegge det weej nog ein 
jónk vastelaovesgezelschap zien. 

De naam “Baek” in ógge naam kinne weej waal 
verklaore. Echter wie ziet geej tot ‘t besloet gekómme 
dao ‘vaegers’ achter te zette?
Inderdaad de Baek in ózze naam is vreej logisch. 
Zoeëwie al verteld, is ‘t idee óntstaon in Kefee De Baek. 
Achter ‘vaegers’ in de naam zit waal ein toffe anekdote.
Beej de oprichters van ós gezelschap zitte vuuel minse 
mit ein sezoenskaart van Kefee de Baek. En as stamgast 
van de Baek helpse Rick wao det nuuedig is. Zeej ware 
dan ouk gespecialiseerd in ‘t laegvaege van ’t kefee, in 
de late eurkes. Baek en vaege is toen samegekómme in 
“VG de Baekvaegers”. 

Interview mit Dave 
van de Baekvaegers

In vergeliek mit andere vereiniginge of gezelschappe 
heb geej gen adjedante? Waat is heej van de raeje?
Weej zien van meining det alle aandach oet mót gaon nao 
de Prins.

Kin idderein Prins van óg gezelschap waere?
As dich eine bekinde bis oet de Baek of lid bis van de 
spaarkas ‘t Baekske of dich hebs aangeslaote beej ós 
gezelschap, dan makse in prinsipe kans op ’t lieske te 
kómme van Vors Baeksius.  

Waat zien óg planne veur de toekoms?
In de jaore det weej noow bestaon, hebbe weej ein 
geweldige greuj mei gemak. Weej zien inmiddels al mit 17 
man. Weej zien dan ouk ein hiel aktieve vereiniging, 
mit inmiddels ein bestuur, website en Facebookpagina.
Weej haope nog vuuele jaore same mit óg fees te viere 
in de Baek.

Dankewaal Dave veur dit schoeën stökske euver de 
Baekvaegers.

Bleken, en cosmetische behandelingen
      Uitgebreid kroon en brugwerk
            Mondhygiene en preventie
                  Prothetische voorzieningen
                        Kindertandheelkunde
                              Angstbehandeling
                                    Orthodontie

Kraanvogelstraat 2
5912 XR  Venlo

 
Telefoon:      077 - 352 61 26
info@tandartswermenbol.nl
www.tandartswermenbol.nl

‘t Leedje D’n Veuroetgank is baeter bekind onder de naam?

Welk leedje is vreej vertaald? 
The police, just as last year, is together with great pleasure 
with us, they keep us in the right lane from bar to bar..let’s 
go let’s go with the truck.

Veur Altied eine Venlonaer….euver welke valuta wuurd in 
dit leedje gezonge?

Welke ald winnaers van ‘t LVK hebbe daags daonao beej 
Boëte de Paort op de Pronkzitting gezonge?

In welk jaor is Boëte de Paort opgerich?

Is Vors Paortius III ouk eine ald Prins?

Haet d’r oeëts ein biljart in Kefee de Baek gestaon?	

		
Welk waord ontbrik? Vastelaovend in Venlo, idderein 
dae mak jen now.,Ganse troepe jatse zingend haer en 
truuk, van ‘t Nolensplein tot aan ‘t ........................

Met welk nummer wonne Thei en Marij ‘t LVK?

De groeëte BdP QUIZ 
1.

2.

3.

4.

5.

6.

7.

8.

9.

Tiederie, Tiedera, Tiederalderaldera…
Wieveul R telt geej?

In welk jaor waas ózze sirremoniemeister adjedant 
beej Boëte de Paort?

		
Ein Stökse Venlo kinne weej. 
Oet welk leedje kump deze zin?

In welk land vonde de ierste middelieëwse vieringe van 
vastelaovend plaats?

Wievuuel kilo ald pepeer haole weej per jaor
 ongevier op in de wiek? 
A: 111.111 
B: 222.222 
C:333.333 
D: 444.444

Heb geej de antwaorde op alle vraoge? 
Steur ze dan in eine mail mit as ónderwerp ‘antwaorde quiz’ 
nao secretariaat@boetedepaort.nl. Ónder de inzenders mit 
de meiste juuste antwaorde verloeëte weej eine leuke pries.

‘Die ganze Familie’ löp mit tasse euver straot.
En as de kiendjes zeike um ‘n ies, wuurt ‘Mutti’ kwaod. 
Sie einkaufen de gansen daag, de veut die doon eur pien, 
op zeuk nao alle winkels wao de dinger ‘billig’ zien. Maar 
vruug mich zo’nne Pruus oeëts nao de waeg nao C&A, 
dan steur ik um ‘per ongeluk’ nao..? Naor welke plaats??

Dao hebste dae geweide, en dao daen tadewa.
Noow kiek daen toegeneide, dao beej dae faldera.
Noow ja, weej zien maar blie, det weej neet zien wie die… 
Oet welk leedje kump dae teks?

De wievuuelste Jeug Vors hebbe weej noow beej Jeug 
van Boëte de Paort?

Welk leedje is vreej vertaald? It will not take long before 
the spring is in the air, or the cows are jumping around in 
the field, the son will kiss us out of the wintersleep

Welk leedje is vreej vertaald? If I get a shock in my 
fibula, It takes a while to get up-to speed, just let it go, 
just the ways it come

Haet d’r oeëts eine papegaai in De Baek gewoeënd? 

Ku - ku - ku - ku - ku - kulinai-----re. ‘n Fiene keuke of de 
hoot kwiesien.  En wilse mit mich gaon dineere,
dan hoof det ech gen kaviaar te zien.
Ku - ku - ku - ku - ku - kulinai-----re. 
Wieveul U telt geej?

Wie dök kump ‘t waord vastelaovend veur in ‘t leedje 
‘hallo hallo en ‘t is weer vastelaovend’?

10.

11.

12.

13.

14.

15.

16.

17.

18.

19.

20.

21.

22.

Femilie is ein geschink det ós same brink!!!

Zoeë hebbe weej de Vastelaovend ouk ech belaef, mit 
ós femilie, mit vrinde, mit bekinde, mit ós jeug, mit de 
vereiniging: veur ós waas ‘t ein fantastische belaeving.

Weej neme óg efkes mei truuk in de tied.
Op eine herfsdaag in september, toevallig waas ik as 
Blierickse jóng in ‘t Paortersriek, belde Vors Paortius mich 
op mit de vraog of ik d’n Hoeëgheid woel waere van
Boëte de Paort. Mit die vraog woort ik wal ein bietje 
euvervalle, ik zoot op miene fiets, ik kreeg ‘t verschrikkelik 
heit maar d’r borrelde direk ein joeksig geveul op van 
binne. Wie ik thoes waas heb ik mien vruike gebeld en 
eur dit schoeëne niejs verteld. Zoeëas altied op vriedaag 
aete weej friet beej pap en mam en onder ‘t genot van ein 
frikandelke keek ik mien schoeënbreurs aan en dach: 
zoeë mot ‘t waere, dreejspan 2025.

Nao maonde van veurbereiding en gezonde spanning, 
waas ‘t dan intelik zoeë wiet. Weej zoote te wachte op 
ein tillefoontje van de veurzitter dae ós feliciteerde mit ós 
biezondere femilie dreejspan. 
En toen, ‘t prinsebal, waat ware weej zenuwachtig, in eine 
bomvolle zaal koste weej intelik laote zeen, det weej as 

breurs óg veur mochte gaon mit de vastelaovend.
Waat hebbe weej eine WAANZINNIGE aovend gehad.
Same mit de Herfshane band, ós gezinkes ,femilie, vrinde, 
bekinde en idderein dae binne de Paort waas, hebbe weej 
Genaote mit ein groeëte G.

Nao ‘t vlagheisse, beej ós residensie kefee de Baek, zien 
weej aan ós joeksige reis begónne, neet weitende waat ós 
allemaol te wachte stond.
As weej óg euver alle aevenemente waat gaon vertelle, dan 
hebbe weej ein apart bukske nuuedig, dus det zulle weej 
óg bespare, weej zulle óg meineme in inkele hoeëgtepunte 
van ós reis.

Twieë biezondere momente ware de privé-resepsie en 
de groeëte resepsie. Veur ós onvergaetelik det zoeëvuul 
minse nao De Zwanehaof zien gekómme um ós te 
fillicetere. Det waas ech waal ein hiel apart geveul.
Weej hebbe femilie gezeen, vereinigingen, collega’s, vrinde 
en zelfs ein vereinging van boete Groeët-Venlo, ouk dao 
zoot eine link nao ós femilie beej.
Idderein had waal waat te vertelle en te zegge euver ós 
biezondere femilie dreejspan.

Ós Pronkzitting
‘t Wuurd ‘ne aovend veur in de geschiedenisbeuk, zei ózze 

Ald dreejspan 2025

Hoeëgheid aan ‘t begin van d’n aovend. Weej dinke det 
idderein dae in de zaal waas dit kint beame.
Waat ein belaeving, onbeschriefelik waat weej dao hebbe 
meigemak. Weej stonde mit de ierste arties al op de taofels, 
en det haet de toeën gezatte veur d’n ganse aovend.
Same mit ós vruikes en ós blage hebbe weej ós blaore 
gedans en de longe oet ós lief gezonge.

Weej hebbe gesjoenkelt, op taofels gestaon en denskes 
gedaon mit jonk en ald. Van seniore-zitting , resepsies, 
fruitmendjes rondbringe, wies ‘t jeugprinsebal.

De verbinding mit andere vereinigingen en dreejspanne 
vonde weej fantastisch, d’r woort waat aafgepraot, mit 
name door ózze hoeëgheid, dae kós dao gen genóg van 
kriege. Weej zien al dae tied beejgestaon door ‘t hof en 
de raod, dit veulde wie eine werme daeke, 
dankewaal heejveur.

Leef minse, weej danke óg veur dae biezondere en 
werme tied. Weej sloete aaf wao weej mei zien begonne:
Femilie is ein geschink det ós same brink.

Aaftraeje

Weej vonde ‘t hiel tof det weej dit mit z’n dreje mochte 
doon. Weej hebbe d’r hiel erg van genaote. 

‘t Begos beej t vraoge of weej ‘t nieje dreejspan 
woele waere. 

Eefje: Mien antwoord waar geliek JAO! En ik wis geliek 
wae ik zoel vraoge as adjedante.
Finn: Ik heb d’r effe euver nao motte dinke maar oetintelik 
vond ik ‘t hiel tof.
Liza: Ik zei geliek jao, maar ik waar neteurlik waal beniejd 
wae de andere adjedant waar en wae neteurlik in ‘t 
midde stond.

Truukblik van Jeugdreejspan 2025

Weej vonde ‘t oetkómme ‘t allerleukste van de hiele 
vastelaovend. Weej zote vol spanning en det makde ‘t 
hiel leuk. De partybus waar ouk ein hiele kwante ervaring 
(veural veur Eefje, die dreej kier van de taofel is gerold).

Weej vonde ‘t eine fantastische tied en eine hiele 
leuke ervaring, weej zoele ‘t zoeë nog eine kier doon.
‘t Aaftraeje vonde weej neteurlik ‘t minst leuke van 
de vastelaovend.

Maar al mit al vonde weej ‘t eine hiele leuke tied.

Aaftraeje Jeug

Wins óg eine fijne
vastelaovend same!

As weej kieke nao dien social media posts, dan zeen weej 
dao inkele bekinde gezichte van ós vereiniging veurbeej 
kómme. Binne ós vereiniging zegge weej altied det 
vastelaovend viere pure ‘topsport’ is. Wie kieks dich as 
fitnessexpert nao de vastelaovend as ‘topsport’?
Dao heb ik ein simpel antwoord op: vastelaovend is 
topsport! Dich bis daag lang in de wee: danse, springe en 
vergaet ouk neet wievuuel glaeskes desse höfs. Asse dao 
neet ein bietje fit veur bis, dan bisse op daag 2 al aafgemat.

Dus sporte help ech um baeter vastelaovend te viere?
Um in vastelaovesterme te blieve: 111%! Ein goje condisie 
zörg desse mier energie hebs, minder flot meug wuurs en 
flotter herstels. Diene rök en schouwers zien dich dankbaar 
wannier asse oore in ein pekske mit vleugels, lempkes en 
veere mós staon.

Vuuel minse dinke: “In jannewari? Laot maar, ik begin 
waal nao de vastelaovend mit sporte.” Wat zaes dich 
taege die minse?
As dien gezondheid ’t toeluuet, is mien advies um gewoeën 
te starte mit sporte. Bouw ’t in kleine fases op en dich zals 
versteld staon wievuuel extra polonaises desse kins loupe 
tiejes de dolle daag. En jao, eine vastelaovend zonder 
friet-ei is genne vastelaovend veur mich .

Moch ’t neet lökke um ‘t sporte op te pakke, haesse dan 
ein paar tips um toch “vastelaovesfit” te waere en de 
daag good door te kómme?
1. Loup iddere daag 3 x 11 minute;
2. Slaop in de daag veur de vastelaovend
    5 x 11 minute langer;
3. Begin de vastelaovesdaag mit ein völlend en                      
.....voedzaam ontbijt;
4. Drink genóg water tössedoor.

Wie zuut diene vastelaovend d’r oet? Fitness in de 
morge, feeste in de aovend?
Sporte steit beej mich dan op ein lieëg pitje. Ik bin die daag 
aan ’t hósse en springe wies in de late eurkes.

Dankewaal, Remco! 
Weej weite noow det de vastelaovend neet allein good is 
veur de lachspiere, maar ouk veur de beinspiere.

Zoeë is ’t maar net! Fit de vastelaovend in en fit de 
vastelaovend weer oet. En as ógge wieze Raod van 11 
veur aanvang van ’t volgende vastelaovessezoen eine 
woodcamp wilt ondergaon, dan huur ik det gaer!
Ik zal d’r dan eine vastelaovesvariant van make!

“Fit veur de vastelaovend!”
Interview mit Remco Rouleaux

ZLS-Zitting

Miër info, scan de code ->

Miër info, scan de code ->

Hae haet zien bendjes opgepómp en de confetti van vurrig 
jaor laote wegspuite beej de autowasserette. Herbaore veult 
hae zich. Fris en fruitig. Maar dao zuut ‘t in de zomer nog 
neet nao oet. 

As hae beej zien favoriete zomerlokasie Mout is en van 
andere bolderkerre huurt det det dich geit, is hae erg 
bedreuf. “Waat noow? Wao kinne weej noow nog terech? 
‘t Is net as mit de Vastelaovend. Vruger ginge weej lekker 
de stad in. Alde bekinde treffe. Optochje. Maaspoortje. 
En dan veur ‘t stadhoes hange mit speulende jónge en 
klasjenerende aldere um ós haer. Lekker ónderós. 
Maar taegeswaordig?” 

Hae is ‘n bietje bang det ‘t te drök wuurt. Det idderein taege 
dich aan löp, euver dich haer strukelt, de kinder dich nimmer 
kinne vinde en des se van ermen ozel ‘s middaags um veer 
oor nao hoes getrokke wuurs. Det speule en klasjenere 
plaats make veur ‘t douwe veur ‘n buun. Det d’r kerre 
kómme oet Bree, Aarse, of zelfs oet Blierick!

De kerre blieve waat langer doorfilosofere en as d’r al 
minnig shotje kroepaolie in zit, waere ze opstandig. “Ze 
neme ós plaatse in, ze rieje ós kinder aan, wao mót dit haer 
mit ós stad? Kóm neet aan ós tradisies!” 

Vasberaoje besloete zeej um d’r waat aan te gaon doon. 
“We beginne ‘ne aktiegroep! Weg mit vraemde kerre!” Ierste 

aktiviteit: d’n elfde van d’n elfde. “We sabottere ‘t kenón! 
Dan blieve ze waal weg de volgende kier en kinne weej 
weer lekker allein op de Mert róndkoetse!”
Nao ‘n tiedje begint hae aevel te twiefele. Hae is ‘n 
bietje geschrókke van de reakties op de socials nao ‘t 
kenónincident. Veural op Bolderbook geit ‘t loos. D’r waere 
d’r veur voele visker oetgemak en d’r zien zelfs dreigemente 
geuut det d’r stekke tösse de spake gestaoke zulle waere! ‘t 
Wuurt d’r neet gezelliger op zoeë. 

Dus noow vruueg hae zich aaf; “Maar wao is ‘t mit 
Vastelaovend eigelik um te doon? Waat zaet d’n dokter d’r 
van? ‘Lach en vergaet ‘t! Want wae zich doeëd lach, 
dae laef ‘t langs!’

En meschiens zien die Blierickse kerre zoeë gek nog neet. 
Ze kómme neteurlik neet zoeë maar de brök euver. Aan 
dae kant hebbe ze niks mier, dus ik begriep ‘t waal. Weej 
kinne ouk doeënbeejein schoenkele. Of weej rieje gewoeën 
mit ‘ne ganse groep nao ein van die laege kroege of nao 
ózze eige Zwanehaof. Lekker alderwets róndhange. Dich 
opwerme langs de bar en aaf en toe ‘n umgevalle glaas beer 
opvange. Heerlik. 

Want mit Vastelaovend is idderein geliek. Dit is de stad van 
iddere ker!”

Vastelaovend Same. 

Mark Wienen

Weg mit de 
Blierickse bolderkerre!

